
system, and adapting international legal standards to the national legal framework. The study also discusses the 
application of exemption from legal liability in judicial practice, rehabilitation processes, and measures aimed at 
the democratization of the legal system. 

Keywords: legal liability, exemption from liability, rule of law, judicial and legal reforms, human rights, legislative 
improvement. 

OʻZBEKISTONDA YURIDIK JAVOBGARLIKDAN OZOD QILISH INSTITUTI 
RIVOJLANISHINING OʻZIGA XOS XUSUSIYATLARI 

Qayumov Zoir Ergashevich, 
mustaqil tadqiqotchi 

Annotatsiya. Maqolada Oʻzbekistonda yuridik javobgarlikdan ozod qilish institutining rivojlanishi va uning 
xususiyatlari tahlil qilinadi. Inson huquqlari va erkinliklarini himoya qilish, sud-huquq tizimini takomillashtirish 
hamda xalqaro-huquqiy standartlarni milliy huquq tizimiga uygʻunlashtirish jarayonlari tadqiq qilinadi. Yuridik 
javobgarlikdan ozod qilishning sud amaliyotidagi qoʻllanilishi, reabilitatsiya jarayonlari hamda davlatning 
huquqiy tizimini demokratlashtirish boʻyicha olib borilayotgan choralar muhokama qilinadi. 

Kalit soʻzlar: yuridik javobgarlik, javobgarlikdan ozod qilish, qonun ustuvorligi, sud-huquq islohotlari, inson 

huquqlari, qonunchilik takomillashtirilishi. 

DOI: https://doi.org/10.47390/SPR1342V5SI2Y2025N33  

Yangi Oʻzbekistonda Davlat Rahbari Sh.Mirziyoyev boshchiligida barcha sohalarda 

amalga oshirilayotgan keng koʻlamli islohotlarda inson huquq va erkinliklarini himoya qilish 

tizimining tashkiliy-huquqiy asoslarini takomillashtirishga alohida eʼtibor qaratilmoqda. 

Bu  jarayon qonun ustuvorligini taʼminlash, sud-huquq tizimini rivojlantirish hamda  

xalqaro-huquqiy standartlarni milliy huquq tizimiga jadal uygʻunlashtirish ishlari va boshqa 

shu kabi dolzarb masalalarni qamrab oladi.  

Islohotlar doirasida yuridik javobgarlik tizimini takomillashtirish va undan ozod qilish 

mexanizmlarini takomillashtirishga alohida eʼtibor qaratilmoqda. Mazkur sohadagi islohotlar 

qonun ustuvorligini mustahkamlash, adolatni taʼminlash va fuqarolarning huquq hamda 

erkinliklarini himoya qilishga qaratilgan. Bunda, xususan, fuqarolik, jinoyat,  

jinoyat-protsessual, jinoyat-ijro, maʼmuriy javobgarlik toʻgʻrisidagi qonunchilik tizimini 

https://doi.org/10.47390/SPR1342V5SI2Y2025N33

takomillashtirishga alohida eʼtibor qaratilmoqda. Prezident Sh.Mirziyoyev sohani 

takomillashtirish, sud-huquq sohasiga doir asosiy qonun va kodekslar bundan 20-25-yil oldin 

qabul qilingani va ularning hozirgi davr talablariga javob bermasligini va bu borada amaliy 

ishlarni jadallashtirish muhimligi va zarurligini taʼkidlagan [1; B.2.]. 

Bugungi kunda jahon amaliyotida yuridik javobgarlikdan ozod qilish institutining turli 

asoslari va mexanizmlari mavjud boʻlib, ular muayyan davlatning huquq tizimi, tarixiy 

anʼanalari va huquqni qoʻllash amaliyoti bilan bogʻliq ravishda amalga oshiriladi.  

Xalqaro maydonda yuridik javobgarlik sohasida ikki qarama-qarshi tendensiya 

kuzatilmoqda. Bir tomondan, ayrim jinoyatlarga nisbatan jazo choralari kuchaytirilmoqda. Bu, 

ayniqsa, kiberhuquqbuzarliklar, terrorizm, korrupsiya va atrof-muhitga zarar yetkazish bilan 

bogʻliq huquqbuzarliklar. Boshqa tomondan esa yuridik javobgarlikni liberallashtirish, ayniqsa, 

jinoiy javobgarlikni yumshatish tendensiyasi keng tarqalmoqda. Bunday liberalizatsiya jazo 

choralarini yengillashtirish, alternativ jazo choralarini keng joriy etish va yarashtirish 

mexanizmlarini kuchaytirish orqali amalga oshirilmoqda. Shuningdek, alternativ jazo 

choralarini rivojlantirish tendensiyasi ham muhim ahamiyat kasb etmoqda.  Shu nuqtai-

nazardan dunyoning koʻplab davlatlari tomonidan inson huquqlarini xar tomonlama 

taʼminlash, qonunchilik tizimini takomillashtirish, jinoyat va huquqbuzarliklarni  oldini olish va 

bartaraf etish, shuningdek, huquq tizimini liberallashtirish jarayonlarida yuridik javobgarlik va 

undan ozod qilish institutining tashkiliy va huquqiy asoslarini rivojlantirish yuzasidan amaliy 

choralar koʻrilmoqda.  

2025-yil fevral oyi holatiga koʻra, BMT tarkibiga 193 mamlakat kiradi, yana ikki 

mamlakat — kuzatuvchi maqomiga ega [2; B.5.].Ekspertlarning fikriga koʻra, dunyoda 

taxminan 200 ta milliy huquqiy tizim mavjud [3; B.9.].Huquq tizimini liberallashtirish 

jamiyatda ijtimoiy munosabatlarni tartibga solishning insonparvar va adolatli modelini 

yaratishga qaratilgan murakkab va koʻp qirrali jarayon hisoblanadi. Liberallashtirishning 

asosiy yoʻnalishlaridan biri jinoyat qonunchiligini isloh qilish boʻlib, bu jinoyat deb topilgan 

qilmishlar roʻyxatini qayta koʻrib chiqish, ozodlikdan mahrum etish jazosini kamaytirish va 

alternativ jazo turlarini kengaytirishni nazarda tutadi. Ikkinchi muhim yoʻnalish — fuqarolik-

huquqiy tartibga solishni takomillashtirish boʻlib, bu fuqarolik muomalasida ishtirok etuvchilar 

erkinligini oshirish, ortiqcha meʼyoriy tartibga solishni kamaytirish va huquqiy tartibotni 

soddalashtirishni oʻz ichiga oladi. Bunda raqamlashtirish jarayonlarini rivojlantirish, yangi 

huquqiy institutlarni joriy etish va muammolarni alternativ yoʻllar orqali hal qilish 

mexanizmlarini takomillashtirish alohida ahamiyat kasb etadi. Liberallashtirishning uchinchi 

yoʻnalishi maʼmuriy huquqni transformatsiya qilish bilan bogʻliq. Huquqiy davlatni 

shakllantirish sharoitida maʼmuriy tartib-taomillarni soddalashtirish, oshkoralik tamoyillarini 

kuchaytirish va davlat organlari qarorlarini shikoyat qilish mexanizmlarini takomillashtirishga 

alohida eʼtibor qaratiladi. Bu sohadagi liberallashtirish jarayonlari fuqarolar va tadbirkorlik 

subyektlari uchun maʼmuriy yuklamani kamaytirishga qaratilgan boʻlib, investitsiya muhitini 

yaxshilash va davlat institutlariga boʻlgan ishonchni oshirishga yordam beradi. 

Yuridik javobgarlikni liberallashtirish va undan ozod qilish hozirgi davrda huquqiy 

tizimlarning eng muhim islohot yoʻnalishlaridan biri hisoblanadi. Bu jarayon jazo choralarini 

yengillashtirish, huquqiy kafolatlarni kuchaytirish va huquqni qoʻllash amaliyotini jamiyatning 

ijtimoiy-iqtisodiy rivojlanishiga moslashtirishga qaratilgan.  

Soʻnggi yillarda mamlakatimizda tizimli islohotlar doirasida davlat va jamiyat qurilishi, 

iqtisodiyotni erkinlashtirish, xususiy mulk daxlsizligini, tadbirkorlikni qoʻllab-quvvatlashga 

qaratilgan muhim choralar amalga oshirilib, inson huquqlarini taʼminlashga qaratilgan keng 

islohotlar amalga oshirildi. Mazkur islohotlar davomiyligini taʼminlash, jamiyat  

taraqqiyotini yangi bosqichga olib chiqish maqsadida Oʻzbekiston Respublikasi Prezidentining  

2022-yil 28-yanvardagi PF-60 sonli “Oʻzbekiston — 2030” strategiyasi toʻgʻrisida Farmoni [4; 

B.22.]. qabul qilindi. Mazkur strategik hujjat bilan Konstitutsiya va qonunlarning ustuvorligini 

taʼminlash, inson huquq va erkinliklarining ishonchli himoya qilinishini taʼminlashni sud-

huquq islohotlarining bosh mezoniga aylantirish ustuvor qilib belgilandi. 

Sud-huquq tizimini takomillashtirish, qonun ustuvorligini xar tomonlama taʼminlash va 

inson huquqlari tizimini xalqaro standartlar asosida rivojlantirish borasida tizimli ishlar 

amalga oshirilib kelinmoqda. Qonun ustuvorligini taʼminlash Yangi Oʻzbekiston taraqqiyotining 

bosh tamoyillaridan biri etib belgilandi [5; B.2.]. Bu tamoyil nafaqat demokratik huquqiy davlat 

qurishda, balki inson huquqlari va erkinliklarini himoya qilishda ham hal qiluvchi oʻringa ega. 

Bu yoʻnalishda amalga oshirilayotgan tizimli chora-tadbirlar nafaqat mamlakat ichida, balki 

xalqaro miqyosda ham Oʻzbekistonning ijobiy imijini mustahkamlashga hissa qoʻshmoqda. 

Sud-huquq sohasidagi islohotlarda yuridik javobgarlikdan ozod qilish masalasiga ham 

alohida eʼtibor qaratilmoqda. Yuridik javobgarlikdan ozod qilish instituti huquqbuzarlikning 

xususiyati, yuridik javobgarlik turi va tartibga solinadigan huquqiy munosabatlarning 

xususiyatiga koʻra turli shakl va asoslarni oʻz ichiga oladi [6; B.14.]. Mazkur institutning asosiy 

tamoyili jamiyat manfaatlarini taʼminlash va inson huquqlarini himoya qilish oʻrtasida 

muvozanatni saqlash hamda huquqdan suiisteʼmol qilishning oldini olish zaruratidan iborat. 

Yuridik javobgarlikdan ozod qilish instituti jamiyatda adolatni taʼminlash, shaxsning 

huquqlarini himoya qilish va uning ijtimoiy hayotga moslashuvini qoʻllab-quvvatlashda muhim 

ahamiyat kasb etadi. Ushbu institutning samarali qoʻllanilishi qonun ustuvorligi va inson 

huquqlari himoyasini mustahkamlashga xizmat qiladi. 

2023-yil 30-aprelda umumxalq ovoz berish orqali qabul qilingan Oʻzbekiston 

Respublikasi Konstitutsiyasining yangi tahririga barcha yoʻnalishlar boʻyicha kiritilgan 

oʻzgarishlar singari, jinoyat sodir etishda gumon bilan ushlangan shaxs huquqlarining asosiy 

kafolati (“Miranda qoidasi”),  fuqaro sudning qaroriga qadar koʻpi bilan 48 soatdan ortiq ushlab 

turilishi mumkin emasligi (“Xabeas korpus” instituti) hamda oʻlim jazosi taqiqlanishi kabi 

normalar aks ettirilib, konstitutsiya darajasida mustahkamlandi. Bu normalar Oʻzbekistonning 

demokratik huquqiy davlat sifatidagi imijini yanada mustahkamlashga va fuqarolarning davlat 

organlariga boʻlgan ishonchini oshirishga qaratilgan. Jumladan, “Miranda qoidasi”ning 

Konstitutsiyaga kiritilishi jinoiy jarayonda gumonlanuvchi yoki ayblanuvchining oʻz huquqlari 

bilan tanishtirilishi va ularni amalga oshirishi uchun zarur sharoitlarni taʼminlaydi.  

Bu norma orqali gumonlanuvchiga oʻzini himoya qilish huquqi, sukut saqlash huquqi va 

advokat yordami olish huquqi kafolatlanadi. Bunday choralar gumonlanuvchilar va 

ayblanuvchilarning insonparvarlik tamoyillariga muvofiq himoyalanishini taʼminlaydi. “Xabeas 

korpus” institutining joriy etilishi esa shaxsning erkinligiga noqonuniy cheklov qoʻyilishining 

oldini olishga xizmat qiladi.  

Sudning qaroriga qadar shaxsni ushlab turish muddatining 48 soatdan oshmasligi 

haqidagi talab adolatli sudlovni taʼminlash va hokimiyatning qonunchilikka asoslangan 

nazoratini kuchaytirishga qaratilgan muhim qadam hisoblaniladi. Bu tartib nafaqat shaxsiy 

erkinlikni himoya qiladi, balki davlat organlarining faoliyatida ochiqlik va masʼuliyatni 

oshirishga xizmat qiladi. Oʻlim jazosining taqiqlanishi esa Oʻzbekistonning inson hayotining 

muqaddasligini eʼtirof etishdagi qatʼiy pozitsiyasini namoyon etadi. Bu normaning 

konstitutsiyaviy darajada mustahkamlanishi xalqaro miqyosda qoʻllab-quvvatlanadigan 

insonparvarlik tamoyillariga hamohangdir va inson huquqlari sohasidagi islohotlarning amaliy 

natijalaridan biri sifatida eʼtirof etiladi. 

Ushbu amaliyotning mamlakatda muvaffaqiyatli joriy etilishini sud organlari tomonidan 

oqlov hukmlari chiqarish holatlarini yildan yilga  koʻpayish dinamikasi bilan tahlil qilish 

mumkin. Xususan 2007–2015-yillar davomida sudlar tomonidan 688 354 nafar shaxsga 

nisbatan 498 730 ta jinoyat ishi koʻrib chiqilib, 110 nafar shaxs oqlangan boʻlsa,  

2016–2022-yillar davomida 418 992 nafar shaxsga nisbatan 322 531 ta jinoyat ishi koʻrib 

chiqilib, shundan 4 764 nafar shaxs oqlangan [7; B.2.]. 

Yuridik javobgarlikdan ozod qilish jinoyat huquqining muhim instituti boʻlib, u 

individual holatlarni hisobga olish, jinoiy siyosatni insonparvarlashtirish va huquqbuzarlarni 

qayta ijtimoiylashtirishga xizmat qiladi. Ushbu institut jinoyat-protsessual tizimida turli 

mexanizmlar orqali amalga oshiriladi, jumladan, oqlash, jinoiy ishni tugatish, tomonlarning 

yarashishi, shartli ravishda muddatidan oldin ozod qilish va jazoni yengilrogʻiga almashtirish.  

2024-yilning birinchi yarmida jinoyat ishlari boʻyicha sudlar tomonidan koʻrilgan ishlar 

boʻyicha statistik maʼlumotlarni tahlil qilish ushbu mexanizmlarning amaliy qoʻllanilishi, 

mavjud tendensiyalarni aniqlash va qonunchilik hamda sud amaliyotini takomillashtirish 

yoʻnalishlarini belgilash imkonini beradi. Hisobot davrida jinoyat ishlari boʻyicha sudlar 

tomonidan 29 086 ta jinoyat ishi boʻyicha 37 179 nafar shaxsga nisbatan qarorlar qabul qilingan 

[8; B.1.].Yuridik javobgarlikdan ozod qilish turli mexanizmlar orqali amalga oshirilgan: 16 624 

nafar shaxs muddatidan oldin shartli ravishda ozod qilingan; 5 620 nafar shaxsga tayinlangan 

jazo yengilrogʻiga almashtirilgan; 6 976 nafar shaxs boʻyicha ayblov moddalari qayta koʻrib 

chiqilgan yoki bekor qilingan; 3 432 nafar shaxs sud zalida ozod qilingan, chunki ularga 

ozodlikdan mahrum qilish bilan bogʻliq boʻlmagan jazo tayinlangan.   

Oʻzbekiston Respublikasi Konstitutsiyasida yuridik javobgarlik va undan ozod qilish 

bilan bogʻliq asosiy huquqiy normalar belgilab berilgan. Konstitutsiyaning 26-moddasiga koʻra, 

insonning shaʼni va qadr-qimmati daxlsizdir. Hech narsa ularni kamsitish uchun asos boʻlishi 

mumkin emas. Hech kim qiynoqqa solinishi, zoʻravonlikka, boshqa shafqatsiz, gʻayriinsoniy 

yoki inson qadr-qimmatini kamsituvchi muomalaga yoxud jazoga duchor etilishi mumkin emas. 

Hech kimda uning roziligisiz tibbiy va ilmiy tajribalar oʻtkazilishi mumkin emas. 

Shuningdek, 28-moddaga asosan jinoyat sodir etganlikda ayblanayotgan shaxs uning 

aybi qonunda nazarda tutilgan tartibda oshkora sud muhokamasi yoʻli bilan isbotlanmaguncha 

va sudning qonuniy kuchga kirgan hukmi bilan aniqlanmaguncha aybsiz deb hisoblanadi. 

Ayblanuvchiga oʻzini himoya qilish uchun barcha imkoniyatlar taʼminlanadi. Aybdorlikka oid 

barcha shubhalar, agar ularni bartaraf etish imkoniyatlari tugagan boʻlsa, gumon 

qilinuvchining, ayblanuvchining, sudlanuvchining yoki mahkumning foydasiga hal qilinishi 

kerak. Gumon qilinuvchi, ayblanuvchi yoki sudlanuvchi oʻzining aybsizligini isbotlashi shart 

emas va istalgan vaqtda sukut saqlash huquqidan foydalanishi mumkin. Hech kim oʻziga va 

yaqin qarindoshlariga qarshi guvohlik berishga majbur emas. Agar shaxsning oʻz aybini tan 

olganligi unga qarshi yagona dalil boʻlsa, u aybdor deb topilishi yoki jazoga tortilishi mumkin 

emas. Bu tamoyillar javobgarlik va jazoning adolatli va qonuniy tarzda amalga oshirilishini 

kafolatlaydi. 

Yuridik javobgarlik shaxs tomonidan sodir etilgan huquqbuzarlik uchun davlat 

tomonidan belgilangan jazoni oʻz ichiga oladi. Oʻzbekiston Respublikasi Konstitutsiyasining  

55-moddasiga koʻra, har kim oʻz huquq va erkinliklarini qonunda taqiqlanmagan barcha usullar 

bilan himoya qilishga haqli. Har kimga oʻz huquq va erkinliklarini sud orqali himoya qilish, 

davlat organlarining hamda boshqa tashkilotlarning, ular mansabdor shaxslarining qonunga 

xilof qarorlari, harakatlari va harakatsizligi ustidan sudga shikoyat qilish huquqi kafolatlanadi. 

Har kimga buzilgan huquq va erkinliklarini tiklash uchun uning ishi qonunda belgilangan 

muddatlarda vakolatli, mustaqil hamda xolis sud tomonidan koʻrib chiqilishi huquqi 

kafolatlanadi. 

Har kim davlat organlarining yoxud ular mansabdor shaxslarining qonunga xilof 

qarorlari, harakatlari yoki harakatsizligi tufayli yetkazilgan zararning oʻrni davlat tomonidan 

qoplanishi huquqiga ega. 

Yuridik javobgarlikni belgilashda inson huquqlari va erkinliklarini taʼminlash 

masalasiga alohida eʼtibor qaratilgan. Masalan, 30-moddada hech kim rasmiy eʼlon qilinmagan 

qonun asosida hukm qilinishi, jazoga tortilishi, mol-mulkidan yoki biron-bir huquqidan 

mahrum etilishi mumkin emas. Hech kim ayni bir jinoyat uchun takroran hukm qilinishi 

mumkin emas. 

Xulosa qilib aytganda yuridik javobgarlikdan ozod qilish instituti Yangi Oʻzbekistonda 

amalga oshirilayotgan sud-huquq islohotlarining muhim tarkibiy qismi hisoblanadi. Ushbu 

institut qonun ustuvorligini taʼminlash, inson huquq va erkinliklarini himoya qilish hamda 

jinoiy jazolarni insonparvarlik tamoyillari asosida takomillashtirishga qaratilgan.  

